Реферат
     Һибәтулла Салихов иҗатында гуманистик мотивлар                                                 
     XIX йөз – татар әдәбиятының күпгасырлык үсеш юлында бик әһәмиятле зур бер этап. Бу гасырны яңа татар әдәбиятының формалашу чоры дип тә атыйлар. Бу чорда иске феодаль-патриархаль тәртипләргә, торгынлыкка каршы буржуаз-демократик хәрәкәт буларак татарлар арасында мәгърифәтчелек хәрәкәте формалаша. Яңа гасырның формалашуында тышкы бәйләнешләр дә әһәмиятле роль уйный. Татар мәгърифәтчеләре Көнчыгыш әдәбияты һәм мәдәниятенең гуманистик традицияләренә таяндылар. Шулай ук фән-техника, прогрессив фикер алга киткән – рус, Европа мәдәнияте белән багланышлар урнаша башлый. Матур әдәбиятның үсешенә мәгърифәтчелек идеологиясе гаять зур этәргеч ясый.  Мәгърифәтчелек идеологиясенә милләтне агарту, аң-белемле, һөнәрле итү, әхлакый тәрбияләү, уку-укыту системасын үзгәртеп кору һәм, гомумән, татар тормышын һәрьяклап яңарту керә. Шушы чорда мәйданда реалистик әдәбиятның эзләре күренә башлый. Бу гасырда үзләренең иҗат җимешләре белән балкыган күренекле язучылар рәтенә Габделҗәббар Кандалый, Каюм Насыйри, Әбелмәних Каргалый, Заһир Бигиев, Шәмсетдин Зәки, Риза Фәхретдинов, Мифтахетдин Акмулла һәм башка язучылар исемнәрен кертергә мөмкин. Аларның һәрберсе  татар әдәбиятына үзенчәлекле яңалык алып килде, татар халкын белемле, мәгърифәтле итәргә, яхшы, гадел юлга бастырырга тырышты, үзләренең әсәрләре белән милли мәдәниятебезне баетты, нурландырып җибәрде. Шушы күренекле язучылар, әдипләр арасыннан Һибәтулла Салихов татар әдәбиятында әһәмиятле роль уйный.  
     Һибәтулла Сәедбаттал улы Салихов 1794 елда Оренбург губернасы Түбән Чебенле авылында мулла гаиләсендә туа. Бабасының әтисе Бикмәт Азаматов Чистай өязе Иске Адәм авылыннан Каргалыга (Сәгыйть бистәсенә) күчеп килгән. Шагыйрьнең әтисе Сәедбаттал, Каргалы мәдрәсәсен тәмамлагач, Түбән Чебенле мулласы булып кала. Һибәтулланың яшьлек еллары шунда үтә. Биредә ул ишан Дәүләтша бине Гаделша мәдрәсәсендә укый. Һ.Салихов “Төхфәтел-әүлад” (“Балаларга бүләк”) исемле китабында Каргалыда яшәгән шагыйрь Вәлиетдин Багдадыйны үзенең остазы дип атый. Күрәсең, Һибәтулла Каргалы мәдрәсәсендә дә белем алган. Шагыйрьнең Каргалыдагы шәкертлек еллары бу мәдрәсәдә татар әдәби тормышының күренекле үзәкләреннән берсенә әйләнгән чорга туры килә. XVIII йөзнең 80нче елларында ук инде Каргалыда Ишнияз бине Ширнияз, Г.Утыз Имәни кебек зур әдипләр яши. Остазы В.Багдадый да Ә.Каргалый шикелле үк ул заманның күренекле шагыйрьләреннән була. Шушындый әдәби мохит сәләтле, яшь шәкертне үз кочагына ала, чын шагыйрь итеп үстерә. Чебенледә, аннан соң Каргалыда Һ.Салихов мулла һәм мөдәррис булып тора, ишанлык дәрәҗәсе ала. Ризаэддин Фәхреддин аны: “Матур сүзле, туры җаваплы, түбәнчелекле, йомшак вәгазьле, нәсыйхәте тәэсирле бер кеше булган”, - дип тасвирлый. 
     Декабристлар восстаниесеннән соң илдә урнашкан җәмгыятьтәге гаделсезлекләр, кешеләрнең бозык эш-гамәлләре шагыйрьне борчый. Рухани җитәкче буларак ул халык алдында зур җаваплылык тоя. Күңелен ялгызлык, ризасызлык, хәсрәт тойгылары били. Реакция заманын тасвирлауда язучы зәһәрле елан образын куллана: 
                                        Замана хакиме охшар еланга:

                                        Яшертен дошманлык саклар уенда.

                                        Еландай ялтырый тыштан күргәндә, 

                                        Һәлаклек кылыр ул, форсат йөргәндә. 

   Риваятьләргә караганда, яшьлек елларында Һ. Салихов иптәш мулласының доносы белән кулга алына, Тозтүбәгә тоз кисәргә җибәрелә. Соңрак хатыны да сөрген җиренә килә. Ике айдан хатыны үлә. Тоткын шагыйрь бу югалтуны бик авыр кичерә, хатынына атап шигырьләр яза. 1832 елның өченче декабрендә аның остазы Дәүләтша ишан үлә. Һ. Салихов остазының үлеменә атап ике мәрсия яза, аларда чор һәм тормыш турында мөһим проблемаларны кузгата. Мәрсияләрнең берсен «Мәҗмәгыл-әдәб» дигән күләмле китабына кертә («Әя дуслар, килең, гыйбрәт алың бу фани гаддардан» бүлеге). Икенчесе «Дөррел-кәлям» китабында кушымта рәвешендә басыла. «Әя дуслар, килең, гыйбрәт алың бу фани гаддардан» мәрсиясе дөнья, тормыш турында фәлсәфи-поэтик уйланулар белән башлана:
                   Әй дуслар, бу хаин фани дөньядан гыйбрәт алыгыз,
                   Зарары аның йөз меңнән артык, зәһәре – еланнан яман:

                   Елан чаккан – шешә дә бетә, дөнья чаккан – үлгәч кенә китә;

                   Беренчесенә дәва бар, икенчесенә дару юк.

Бу шигырь юлларында авторның бу тормышка карата мөнәсәбәте чагыла. Аның фикеренчә, дөньядагы кайгы-хәсрәтләр, авырлыклар, кыенлыклар елан чагуыннан да яманрак. Шигырьдә әрнүле протест авазы яңгырап ята. 
     Һ.Салиховның зур күләмле төп әсәре – 1839 елда язылган “Мәҗмәгыл-адаб” китабы (“Әдәпләргә өйрәтү җыентыгы”). Заманы өчен шактый калын (144 бит) бу китап беренче мәртәбә 1856 елда чыгарыла, шуннан соң күп тапкырлар басыла. Кереш өлешендәге мөнәҗәтләрдән күренгәнчә, дини һәм дөньяви тойгылар конфликты лирик геройның йөрәген телгәли. Шагыйрь күңеле белән дөнья эшләренә, аның ләззәтләренә тартылуын, хәтта бөтен барлыгы белән Аллага бирелә алмавын, догаларының да тышкы бер мәҗбүрият төсендә үтәлүен ачынып сөйли. Китапның төп өлешендә автор дини этикага өйрәтә. Иллюстрация рәвешендә шигъри хикәятләр урнаштыра. Кешене тәрбияләү, аны туры, изге юлга күндерү мәсьәләсендә бик сак килергә, шәхесне кимсетмәскә, хәтта крепостной-колга да кеше итеп карарга чакыра. Шагыйрь фикеренчә, “кеше йөзен ертып” хурлау, мәсхәрәләү кире нәтиҗәгә генә китерергә мөмкин. Кешенең аслы, рухы нурлы җәүһәр кебек. Шушы җәүһәр пычракка буялган икән, аны игътибарсыз калдырмыйча, рәхимлек күрсәтеп, йомшаклык белән сак кына алып, ягымлылык кулъяулыгы белән сөртсәң, ул яңадан ялтырап, балкып китәр. Бу мотивны каләм остасының шушы шигъри юлларында күрергә мөмкин:

                  Олуг димә, кечек димә, би кибар(тәкәбберләнмичә),

                  Нә кем гаҗизне(фәкыйрьне) күрсәң, әйләгел яр(ярдәм күрсәт).
Кеше тумыштан бозык булып тумый, аңа начар сыйфатлар чолгап алган тормыштан, җәмгыятьтән йога, ди автор. Шул рәвешле, шагыйрь әхлак, тәрбия хакында фикер йөртүдән шәхес һәм тирәлек мәсьәләсенә килеп чыга. Бу үзе зур яңалык - әдәбиятта реализм принцибының аваз бирүе. Һ.Салихов гади халыкның, крестьяннарның авыр хезмәт белән мохтаҗлыкта көн күрүен, залим түрәләр тарафыннан җәберләнүен ачынып тасвирлый. Фәкыйрь кешенең теңкәсенә тигән яман якларны нәфрәт белән фаш итә. Аның фикеренчә, кеше нинди генә бай, солтан, патша булса да, ул үзен гади халыктан өстен куярга тиеш түгел:
                             Кирәк син – ибне солтан, хуҗазадә,

                             Үзеңне күрмә һичкемнән зиядә(артыграк).

Оста язучы иҗатында җәбер-золымга, хокуксызлыкка каршы халык күңелендәге нәфрәт, чын иманлы камил кеше, тигезлек, гадел җәмгыять, әдәп һәм иман берлеге идеяләре ачык чагыла. Шагыйрьнең үгет-нәсыйхәтләре күңелгә уелып керә. Мәсәлән:
                               ...Аяксызга аяк бул,

                              Олуг юлдан адашканга маяк бул.

                              ...Гомердә күрмәсәң аш,

                              Кешегә салма ризыгың, кыйлма сер фаш. 

Шушы юлларда автор кешегә мәрхәмәтле, изге күңелле, ярдәмчел, ихтирамлы, игътибарлы булырга чакыра. Киресенчә, тәкәбберлекне, начар, яман гадәтләрне фаш итә. Начарлык кешегә кунган чебен кебек, ди шагыйрь:

                              Чебен бер йиргә күп кунса – кылыр хур,

                              Очырсаң – ул китәр, андыйн булыр дур(ерак).

Һ. Салихов тәрбия аша шул җәмгыятьтә яңа тәртип урнаштыру юллары һәм ысуллары турында уйлана. Бу эштә төп чара итеп “әмре мәгъруф” һәм «нәһи мөнкәр»не күрсәтә (“яхшылыкка өндәү” һәм “начарлыклардан тыю”). Түбән катлау кешеләренә гуман мөнәсәбәт булдыру — ул үзе инде “әмре мәгъруф, нәһи мөнкәр”, аның савабы намаз, ураза кебек гыйбадәтләр һәм “җиһад” (дин өчен сугыш) савабыннан чиксез зур, ди шагыйрь. Аныңча, яхшылыкка өйрәтү — пәйгамбәрлек эше кебек ул (“Нәбиләр мөнсәбедер әмре мәгъруф”).
     “Әдәпләргә өйрәтү җыентыгы”ның икенче бүлеге яхшылыкка өйрәтү һәм яманлыктан тыю шартлары турындагы трактат рәвешендә. Гаиләдә, дуслар арасында, түрә һәм буйсынганнар мөнәсәбәтендә һәм башка шартларда ул кагыйдәләр ничек сакланырга тиешлеге аңлатыла. Әсәрнең пафосы кешене яклауга юнәлтелгән. Автор, кешенең начар сыйфатларын күргәндә дә, аның турында начар фикердә калмаска, берәр зарури сәбәп булгандыр дип уйларга киңәш бирә. Әсәрнең икенче өлеше ике лирик шигырь белән башлана. Аннан соң шәех һәм мөрит булуның шартлары, кагыйдәләре санала. Шәех булучыга таләпләрнең берсе — гыйлем. Шул уңай белән шагыйрь гыйлемгә дан җырлый. Гыйлемне ул һәртөрле мәкерне җиңүчән көч итеп таныта:

                        Гыйлемдер—җөмлә әгъмальнең әсасы.
                        (Гыйлем — барлык эшләрнең нигезе.)
Бу заманда шәех булу дәгъвасы белән йөрүчеләр күбәйде дип, автор сүзне тагын заман хәлләренә күчерә. Аныңча, суга сусаган кеше миражга алданган кебек, гыйлемлекләргә зарыккан халык та мондый “шәехләр” ялганына алданып харап була:

                          Сусамыш алданан кеби сараба,

                          Болар һәм алданыр, төшәр хараба.

     Кыскасы, Һ. Салихов «Мәҗмәгыл-әдәб» китабында җәмгыятьне начарлыклардан арындыруның суфичылык идеяләренә нигезләнгән, җентекләп эшләнгән утопик программасын бирә. Ул тормышта кискен каршылыклар күрә, шул каршылыкларны җиңеп, җәмгыятьне олы максатлы бердәмлеккә, уртаклыкка китерү турында уйлана. Җәмгыятьтәге кешеләрне ул берничә төркемгә аера: 1) «Замана әмирләре, түрәләр» — бюрократия. Болар — кешене тормыш юлында газаплый торган зәһәрле еланнар, бүреләр, аждаһалар. Бергәләшеп шул ерткычлар һөҗүменә көч белән каршылык күрсәтсәң генә, дөньяда яшәү мөмкин. 2) «Төлке туклылар», «замана әфәнделәрле — байлар, шәехләр, муллалар. Болар — ришвәт биреп, әмирләрне симертүчеләр. Шагыйрьнең бу төркемгә мөнәсәбәте бик үк ачык түгел. Бер яктан, ул аларның елан-хакимнәр белән бергә булганын күрә. Әмма, икенче яктан, гомум демократик характерда, аларны дисциплинага, көрәшкә тарту чарасын эзли. Чөнки көрәш өчен бердәмлек кирәк:
                                    Бердәм аларның сүзе! 
                                    Бердәмлекләре — ныклык нигезе. 
                                    Өйнең бер бүрәнәсе суырылса, 
                                    Калганнары тиз ишелеп юкка чыгар... 
                                    Шулай булгач, һәр халыкка тиеш: 
                                    Арада берәү таркаулык юлына басса, 
                                    Аны тыярга тырышалар...

Шагыйрь дөньяны, үз заманын давыллы, төпсез диңгез итеп сурәтли. Кешене, шәхесне шул караңгылык дулкыннары арасында ярдәм сорап, кул сузган зат итеп күрә:
                          Тормыш караңгылыгы упкынлы диңгез кебек,
                          Аны дулкын өстенә дулкын каплаган,
                          Ул дулкын өстен томан баскан,
                          Әгәр берәр ир кул сузып чакырса,
                          Аның кулын күрү җиңел түгел, —
                          Шул рәвештә караңгылык алган аның юлын.
Һ. Салиховның мәгърифәтчелек идеяләре гыйлемгә багышланган өзектә аеруча көчле яңгырый: 
                           “Безгә туры юл күрсәт, аң бир, 
                            Наданлыктан коткар, гафу ит. 
                            Наданлык бер диңгез кебек: дулкын өстендә дулкын. 
                            Кеше шул диңгезгә баткан, төркем дә төркем” .

Шулай итеп, суфыйчылык һәм шәрыкъ поэзиясенә таянып (күп кенә Коръән сүзләрен кулланып һәм традицион формаларны саклап), Һ. Салихов бу әсәрдә мәгърифәтчелек идеяләрен белдерә. Ул укучыны холыклыкка, әдәплеккә өнди. Халыкның белемгә тартылуы белән хыяллана: 
                              “Агай-эне, әхлакыңна күркәм ит, 
                                Әдәпле бул, әдәпле бул, әдәпле. 
                                Әдәптер кешене юлга беркетүче, 
                                Әдәпсез һичкем файда күрәлми”. 
Һ. Салихов теле метафоралар, чагыштырулар, эпитетларга бай. Хәтта бу нәсихәтле әсәрендә дә ул тел байлыгы белән уңайлы файдалана. Мәсәлән, китерелгән юлда ул наданлыкны диңгез белән чагыштыра: “Наданлык бер диңгез кебек: дулкын өстендә дулкын”.

     Һ. Салихов иҗаты — шактый каршылыклы күренеш. Моны элекке дини-дидактик әсәрләр формасы саклануда, яңаның шул иске традицион әдәбият тел-стиль үзенчәлекләре һәм идеяләре белән үрелеп яшәвендә күреп була. Шул сыйфатлар аның яңа мәгънәләр белән баетылган иҗатын тел-стиль һәм идея-художество үзенчәлекләре ягыннан шактый «борынгы» әдәбият үрнәгедәй итә. Ләкин аның иҗаты XIX нчы йөз татар әдәбиятында демократик, гуманистик, сугышчан шигърият буларак күренекле урын алып тора, шул заман поэзиясе үсешенә сизелерлек йогынты ясый.

